Монгол Улсын Их Хурлын 2010 оны намрын ээлжит чуулганы Төрийн байгуулалтын байнгын хорооны 10 дугаар сарын 12-ны өдөр (Мягмар гариг)-ийн хуралдаан 14 цаг 40 минутад Төрийн ордны А” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 21 гишүүнээс 15 гишүүн ирж, 71.4 хувийн ирцтэй байв. Үүнд:


Чөлөөтэй: Н.Алтанхуяг, Ц.Батбаяр, Э.Мөнх-Очир.


Тасалсан: Г.Баярсайхан, Р.Раш, Д.Энхбат.


Нэг. Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай, Улсын бүртгэлийн ерөнхий хуульд нэмэлт, өөрчлөлт оруулах тухай хуулийн төслүүд (хэлэлцэх эсэх)


Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Л.Лхагвасүрэн, Төрийн байгуулалтын байнгын хорооны зөвлөх О.Тунгалаг нар байв.


Хуулийн төслийн талаархи хууль санаачлагчийн илтгэлийг УИХ-ын гишүүн Д.Дондог танилцуулав.


Хууль санаачлагчийн илтгэлтэй холбогдуулан УИХ-ын гишүүн Ц.Мөнх-Оргилын асуусан асуултад УИХ-ын гишүүн Д.Дондог хариулж, тайлбар хийв.


Хэлэлцэх эсэх асуудалтай холбогдуулан УИХ-ын Ч.Сайханбилэг санал хэлэв.

Ө.Энхтүвшин: -1.Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

2.Улсын бүртгэлийн ерөнхий хуульд нэмэлт, өөрчлөлт оруулах тухай хуулийн төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

 7

11 

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ц.Мөнх-Оргил УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 50 минутад хэлэлцэж дуусав.

Хоёр. Төрийн өндөр албан тушаалтан болон түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай УИХ-ын тогтоолын төсөл (хэлэлцэх эсэх)

Хэлэлцэж буй асуудалтай холбогдуулан Нийгмийн хамгаалал, хөдөлмөрийн дэд сайд Д.Нямхүү, тус яамны Стратеги төлөвлөлтийн газрын дарга Н.Аюуш, мэргэжилтэн Б.Мөнхзориг, УИХ-ын Тамгын газрын Эрх зүй, хууль тогтоомжийн хэлтсийн зөвлөх Д.Энхгэрэл, Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.

Тогтоолын төслийн талаархи төсөл санаачлагчийн илтгэлийг УИХ-ын гишүүн С.Ламбаа танилцуулав.

Төсөл санаачлагчийн илтгэлтэй холбогдуулан УИХ-ын гишүүн Ц.Мөнх-Оргилын асуусан асуултад ажлын хэсгээс Н.Аюуш нар хариулж, тайлбар хийв.

Хэлэлцэх эсэх асуудалтай холбогдуулан УИХ-ын гишүүн Д.Дондог, Э.Бат-Үүл, Ч.Сайханбилэг нар санал хэлэв.

Ө.Энхтүвшин: -Төрийн өндөр албан тушаалтан, түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай УИХ-ын тогтоолын төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Э.Бат-Үүл УИХ-ын чуулганы нэгдсэн хуралдаанд танилцуулахаар тогтов.

 Хуралдаан 15 цаг 10 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН
БАЙНГЫН ХОРООНЫ ДАРГА
Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ Д.ЭНЭБИШ
УИХ-ЫН 2010 ОНЫ НАМРЫН ЭЭЛЖИТ ЧУУЛГАНЫ ТӨРИЙН
БАЙГУУЛАЛТЫН БАЙНГЫН ХОРООНЫ 10 ДУГААР САРЫН
12-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 14 цаг 40 минутад эхлэв.


Ө.Энхтүвшин: -Өнөөдөр хоёр талд хуралтай, гишүүд ер нь энд зэрэгцээ болж байгаа хурал Байнгын хорооны хурлын хооронд бас зэрэгцэж ажиллах шаардлагатай байгаа. Ирц бүрдлээ. 

Ингээд 2 асуудлыг танилцуулъя. Нэгдүгээрт нь, Төрийн өндөр албан тушаалтан болон түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай УИХ-ын тогтоолын төсөл хэлэлцэх эсэх.

Дараа нь Монгол Улсын засаг захиргаа, нутаг дэвсгэрийн нэгж, түүний удирдлагын тухай хууль болон Улсын бүртгэлийн ерөнхий хуульд нэмэлт, өөрчлөлт оруулах тухай хуулийн төслүүдийн хэлэлцэх эсэх гэсэн 2 асуудал байна.

Хэлэлцэх асуудалд санал байна уу. Алга байна. Баталъя гэж үзэж байгаа гишүүд гараа өргөнө үү.

Нэгдүгээр асуудал. Төрийн өндөр албан тушаалтан, түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай УИХ-ын тогтоолын төслийн талаар Хөдөлмөр, нийгмийн хамгааллын. Ганди бас энэ талд бас нэг илтгэл тавиад байна. 

Хоёрдахь асуудлаасаа явж байя. Энэ бол Монгол Улсын засаг захиргаа, нутаг дэвсгэрийн нэгж, түүний удирдлагын тухай хууль болон Улсын бүртгэлийн ерөнхий хуулиудад нэмэлт, өөрчлөлт оруулах тухай хуулийн төслүүд байгаа. Энэ асуудлаар танилцуулга хийх нь УИХ-ын гишүүн Дондог.

Д.Дондог: -Засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай асуудлыг УИХ-ын гишүүн Батбаяр, Эрдэнээ гишүүн бид 3 санаачилж оруулсан байгаа. Энэ дээр хуулийн төслийн нэмэлт өөрчлөлттэй холбогдуулан танилцуулахад бол хоёр, гурван онцлон анхаарах зүйл байгаа юмаа.

Нэгдүгээрт нь, ерөнхий зарчим бол энэ хуулиудын хоорондох уялдаа муутай зүйлүүдийг буюу одоо зөрчилтэй хэсгүүдийг арилгах үүднээс энэ хуулийг санаачилж оруулсан байгаа. Нэгдүгээрт бол, Төрийн албаны тухай хуулинд аймаг, нийслэлийн сум дүүргийн Иргэдийн төлөөлөгчдийн хурлын төлөөлөгчөөр төрийн жинхэнэ албан хаагч сонгогдохыг хориглосон заалттай байгаа юм. 2008 оны 5 дугаар сард өөрчлөлт орсон Төрийн албаны хуулиар. Гэтэл засаг захиргаа, нутаг дэвсгэрийн нэгж, түүний удирдлагын тухай хуулинд болохоор зэрэг Хурлын тэргүүлэгчдийн нарийн бичгийн дарга нь тухайн хурлын төлөөлөгч байж болно гээд заачихсан. Гэтэл Хурлын тэргүүлэгчийн нарийн бичгийн дарга бол төрийн захиргааны албан хаагч байгаа. 

Ингээд зөрчилтэй хуулийн 2 заалт өөр хоорондоо зөрчилтэй байгаа учраас сүүлд гарсан Төрийн албаныхаа хуулинд нийцүүлээд, засаг захиргаа, нутаг дэвсгэрийн нэгж, түүний удирдлагын тухай хуулинд заасан тухайн хурлын төлөөлөгч байж болно гэсэн заалтыг нь хасчих нь зүйтэй юмаа гэж ингэж үзэж байгаа нэгдүгээрт. Тэгэхээр зэрэг Хурлын нарийн бичгийн дарга бол улс төрийн албан хаагч биш жинхэнэ төрийн захиргааны албан хаагч болоод ингээд зөрчил арилаад явна гэж үзсэн. Тэгээд тавигдах шаардлага бол яг төрийн албан хаагчдад тавьдаг шаардлагаар явчихна.

Хоёрдугаарт бол мөн Төсвийн байгууллага, удирдлага санхүүжилтийн хуулийн 11 дүгээр зүйлийн 11.1.12-т бол аймаг, нийслэл, сум, дүүргийн Иргэдийн төлөөлөгчдийн хурлын дарга нь тухайн шатны иргэдийн төлөөлөгчдийн төсвийн ерөнхийлөн захирагч, харин тухайн шатны тэргүүлэгчдийн нарийн бичгийн дарга нь төсвийн ерөнхий менежер байна гээд заачихсан байгаа. Гэтэл мөн одоо энэ засаг захиргаа, нутаг дэвсгэрийн нэгжийн түүний удирдлагын тухай хуулин дээр болохоор хурлын тэргүүлэгчдийн шийдвэрийг үндэслэн Хурлын дарга төсвийг захиран зарцуулна гээд заачихсан. Бас Төсвийн байгууллагын удирдлага санхүүжилтийн хуультай зөрчилдөөд байгаа юм. Тэгэхээр энэ заалтыг бас өөрчлөөд, Хурлын тэргүүлэгчийн нарийн бичгийн дарга нь Хурлын тэргүүлэгчдийн гаргасан шийдвэрийг үндэслэж төсвийг захиран зарцуулна гэсэн заалтыг нэмэх нь бол зайлшгүй байгаа юмаа гэж ингэж хэлэх байна. Ингэхээр бас зөрчил арилна гэсэн үг.

Одоо байгаа, мөрдөж байгаа бүх нийтээр мөрдөж байгаа хуулиндаа л нийцүүлж байна гэсэн үг. 

Гуравдугаарт нь бас энэ хуулин дээр орж байгаа нэг өөрчлөлт бол Төсвийн байгууллагын удирдлагыг сонгон шалгаруулалт хийхгүйгээр салбар зөвлөлийн сонгон шалгаруулалтын дүнг үндэслэхгүйгээр томилоод байгаа аймаг, орон нутагт. Тэгэхээр энэ хуулинд бас засаг захиргаа, нутаг дэвсгэрийн нэгж, түүний удирдлагын тухай хуулинд өөрчлөлт хийгээд, Төсвийн байгууллагын удирдлагыг гэсний дараа аймаг, нийслэл дэх төрийн албаны салбар зөвлөлийн сонгон шалгаруулалтын дүнг үндэслэнэ гээд зааж байгаа юм. Энэ бүхэн бол бас энэ заалт бол бас Төрийн албаны хуультайгаа уялдаж нэмэлтээр орж байгаа заалт аа гэж. 

Ийм 3 зүйлийг л өөрчилчихвөл энд одоогийн дагаж мөрдөж байгаа хуулиудтайгаа зөрчилгүйгээр, маргаан үүсэхгүйгээр явах боломж нөхцөл бүрдэнэ гэж ингэж хэлэх байна. Ингээд танилцуулга сонссон та бүхэнд баярлалаа.

Ө.Энхтүвшин: -Байнгын хорооны гишүүдэд асуулт байна уу? Асуулт алга байна. Үг хэлэх гишүүн байна уу? 

Ө.Энхтүвшин: -Мөнх-Оргил гишүүн. 

Ц.Мөнх-Оргил: -Засгийн газраас өргөн барьчихсан нэгдсэн төсвийн тухай хууль, бараа үйлчилгээ, нэгдсэн төсвийн хуулиас чинь Төсвийн байгууллагын удирдлага, санхүүжилтийн хуулийг Төсвийн хуультай нэгтгээд барьчихаж байгаа шүү дээ. Тэгээд хүчингүй болж байгаа юм. Энэ хууль намрын чуулганаар хэлэлцэнэ гэж ойлгогдоод байна шүү дээ. Тэрүүгээр нэмэлт, өөрчлөлт ороод явчих юм бол энэ хуулийг ингэж яаравчлан оруулах гарцаагүй шаардлага байна уу? Энийг л хууль санаачлагчаас асуумаар байна.

Д.Дондог: -Мөнх-Оргил гишүүний асуултанд хариулъя. Тэгэхээр энэ өргөн барьсан нэмэлт, өөрчлөлтөнд бол 3 зүйл байгаа. 2 нь бол төрийн албаны хуультай нийцүүлж өөрчлөлт орж байгаа. Төсвийн байгууллагын удирдлага санхүүжилтийн хууль хүчингүй боллоо ч гэсэн зайлшгүй өөрчлөлт хийхээр ийм 2 заалт байгаа. Сая би танилцуулсан. Ганцхан тэр төсвийн менежер буюу төсөв захиран зарцуулах эрхийнх нь тухай асуудал бол одоо саяын ярьж байгаа хуультай холбогдох байх. Гэхдээ нэгэнтээ өргөн бариад хэлэлцэгдээд ингээд явчихсан энэ шийдвэр нь гараад, дараа нь тэр хууль батлагдсан тохиолдолд тэртэй тэргүй бүх хуулиудад аяндаа тэгээд автоматаар нэмэлт, өөрчлөлт ороод явж байна шүү дээ. 

Тэгэхгүй болохоор зэрэг одоо бол зөрчилтэй, Хурлын дарга нь төсөв дээрээ гарын үсгээ зураад, ерөнхий менежер нь зурж чадахгүй ийм нөхцөлтэй яваад байгаа юм. 

Ө.Энхтүвшин:  -Өөр асуулт байна уу? Алга байна. Санал байна уу? Санал алга. Тэгвэл Санал хураалтыг явуулна. Энийг тус тусад нь явуулахаар байна.

1.Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийг дэмжих нь зүйтэй гэж үзэж байгаа гишүүд гараа өргөнө үү. 11-7.

Дараа нь. Улсын бүртгэлийн ерөнхий хуульд нэмэлт, өөрчлөлт оруулах тухай хуулийн төслийг хэлэлцэхийг дэмжье гэсэн гишүүд гараа өргөнө үү. 11-7.

Ингээд санал хураалт дууслаа. Илтгэх нь Мөнх-Оргил гишүүн.

Дараагийнхаа асуудалд оръё. 

Ө.Энхтүвшин: -Төрийн өндөр албан тушаалтан, түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай танилцуулгыг Хөдөлмөр, нийгмийн хамгааллын дэд сайд Нямхүү хийнэ. За Нямхүү. За болно. Тэгэлгүй яахав. Эрүүл мэндийн сайд, Засгийн газрын гишүүн Ламбаа танилцуулгыг хийнэ.

С.Ламбаа: -Энийг товчхон танилцуулъя. Монгол Улсын Засгийн газрын 2008-2012 оны үйл ажиллагааны хөтөлбөрт цалин, тэтгэвэр тэтгэмжийг 2008 оны түвшнээс 3 дахин өсгөхөөр заасан. Уг заалтыг хэрэгжүүлэх зорилгоор төрийн албан хаагчдын цалинг 2010 оны 10 дугаар сарын 1-ний өдрөөс 30 хувиар нэмэгдүүлэх болсон. Энэ дээрх шийдвэрийг хэрэгжүүлж, төрийн албан хаагчдын цалинг шинэчлэн тогтоох зорилгоор Төрийн албаны тухай хуулийн 28.10-т заасны дагуу төрийн өндөр албан тушаалтан болон түүнтэй адилтгах албан тушаалтны цалингийн хэмжээг шинэчлэн тогтоох тухай УИХ-ын тогтоолыг боловсруулж оруулж байна.

Энэ бол УИХ-аас баталсан 10 сарын 1-нээс 30 хувиар нэмэгдүүлэх шийдвэрийг тусгай тогтоолоор баталдаг учраас л ингэж орж ирж байгаа. Тэрнээс өөр нэмэгдэл, ямар нэгэн цалингийн нэмэгдэл энэ тэр байхгүй ээ гэдгийг хэлье. Баярлалаа.

Ө.Энхтүвшин: -Нэмэлт тайлбар хийх үү Нямхүү сайд. Асуулт тавих гишүүн байна уу? Асуулттай гишүүн байхгүй юу? Санал хэлэх гишүүн байна уу? Дондог гишүүн, Ламбаа гишүүн дараа нь.

Д.Дондог: -Энэ хэлэлцэж байгаа асуудалтай холбогдуулаад гишүүд юм уу Засгийн газар өргөн бариад дараа бол ингэж тусгайлан одоо ингэж ярьж цалинг нэмэгдүүлэх тухай асуудлыг Байнгын хороон дээр, чуулган дээр дахин ярьж байхгүйгээр Засгийн газраас ямар хууль өргөн барина тэрэнд нь бүх шатны, бүх ангиллын төрийн албан хаагчид жигд хамаараад явчихаж байхаар болмоор байнаа гэдгийг. Тэгэхээр хуулинд өөрчлөлт оруулах асуудлыг энэнтэй зэрэгцүүлээд юм уу, эсвэл гишүүд өргөн бариад ингээд явчихмаар байна. Тэгж боловсронгуй болгохгүй бол тэгээд жил болгон л одоо энэ асуудал Байнгын хороон дээр төсөв хэлэлцдэгтэй адилхан хуультай юм шиг л хэлэлцдэг жамтай болчих гээд байна шүү дээ. Энийг бас Байнгын хороо анхаараач ээ гэж хэлэх гэсэн юм.

Ө.Энхтүвшин: -Засгийн газар яах уу? Тэгж бодсон уу, үгүй юу ер нь.

С.Ламбаа: -Энэ ноднин яригдсан. Тэгээд ноднин бас л ийм санал гараад тэгээд л өнөөдрийг хүртэл хэрэгжээгүй яваад байна л даа. Цаад хуулиа хүчингүй болгох ёстой байхгүй юу. Хуулиа бид нар хүчингүй болгочих юм бол улсын төсвийг хэлэлцээд нөгөө цалингаа нэмж байгаа. Энэ 30 хувийнхаа нэмэгдлээр л шууд явчихдаг тогтолцоо руу орох ёстой юм байгаа юм. Гэхдээ сүлжээнүүд нь өөр учраас болдоггүй гэсэн юм ярьдаг юм байна лээ. Яагаад вэ гэхээр энэ Авлигатай тэмцэх газрын дарга чинь дан тусгай юугаар явчихсан. Сүлжээгий нь баталчихсан учраас л болдоггүй гэж ингэж хэлээд байгаа юм л даа. Тэгээд дандаа дан ингэж ордог. Тэгээд өөрсдийнхөө цалинг нэмээд байгаа юм шиг л хүнд харагдаад байдаг юм л даа. 

Ө.Энхтүвшин: -Мөнх-Оргил гишүүн.

Ц.Мөнх-Оргил: -Ламбаа сайдаас нэг танин мэдэхүйн чанартай нэг юм асуугаадахъя. Энэ цалин тэтгэврийг ялгавартай нэмчих бололцоо наад Төрийн албаны хууль, Тэтгэврийн хуулинд чинь ер нь байна уу? байхгүй юу. Бүгдийг нь зэрэг ингээд 30, 30-аар нэмээд байна шүү дээ. Бага цалинтай, бага тэтгэвэртэй нь арай жаахан түлхүү нэмэгддэг, арай өндөр цалинтай, өндөр тэтгэвэртэй нь арай жаахан бага нэмэгддэг Тэгэхгүй бол наад тэтгэврийн зөрүү гээд яриад байгаа юм цалингийн зөрүү чинь улам л нэмэгдээд байна шүү дээ. Өндөр цалинтай нь 30 хувиар нэмэгдэл аваад л, бага цалинтай, бага тэтгэвэртэй нь 30 хувиар нэмэгдээд байхад зөрүү нь улам л нэмэгдээд. Энийг зохицуулсан заалтууд ер нь одоо байгаа хүчин төгөлдөр байгаа хуулинд байдаг юм уу? Байхгүй ерөөсөө наад цалин тэтгэвэр тогтоох ёстой зарчим журамдаа ерөөсөө ийм байх ёстой юм уу? Энийг нэг тайлбарлаад өгөөч.

С.Ламбаа: -Нямхүү сайд энийг нэг хариулаадах. За Аюуш. Нийгмийн хамгаалал, хөдөлмөрийн яамны Төрийн захиргаа, удирдлагын газрын дарга.

Н.Аюуш: -Стратегийн төлөвлөлтийн газрын дарга. Би юун дээр, энэ төрийн өндөр албан тушаалтан, шүүх прокурор, Авлигатай тэмцэх газрын ажилтны цалинг нэмэгдүүлэх асуудал дээр бол төрийн өндөр албан тушаалтанд Ерөнхийлөгч, УИХ-ын гишүүд, Засгийн газрын гишүүд орж байгаа. Тэгээд энэ ийм албан тушаалын хүмүүсийн цалинг Засгийн газар батлах нь бол өөрөө бас статусын хувьд зохисгүй юмаа гэдэг байдлаар хуулиндаа ингэж хийсэн юм байна лээ. Нөгөө бусад албан хаагчдын цалинг бол Засгийн газрын шийдвэрээр нэмэгдүүлж байгаа тийм процесс байгаа.

Тэр цалингийн хэмжээг бага нэмэгдүүлэх, бага хэсгийг нь их нэмэгдүүлэх, их хэсгийг нь бага нэмэгдүүлэх гэдгийг бол цалингийнхаа яг цалин тэтгэвэр тэтгэмжийнхээ өөрийнх нь нөгөө философи, үзэл баримтлалд нийцдэггүй, яагаад вэ гэхээр зэрэг авч байсан цалингаасаа тэтгэвэр тогтоогдож байгаа. Цалин бол тухайн хүний хийж гүйцэтгэж байгаа ажлын үүрэг, хариуцлага, шаардагдах мэргэжил боловсрол ийм юманд нь тохирсон хэмжээгээр явдаг учраас мэргэжил аль болохоор бага шаардах ажилд илүү нэмээд, нөгөө ажлыг нь бага нэмээд байх юм бол сүүлдээ яг энэ цалингийн тэгшитгэл гэдэг юм үүсдэг. Энэ бол 2006 он хүртэл одоо тийм байдал бий болж байсан. Тэгээд 2007 оны цалингийн реформоор бас нэлээн өөрчилсөн ийм л хандлагатай байгаа.

Ц.Мөнх-Оргил: -Аюуш даргаа, танай яамнаас би нэг нэлээн тийм тайлбартай, үндэслэлтэй бичиг юм бол хараад байгаа юм л даа. Өөрөө надад тэтгэврийн хууль тогтоомжийн нарийн ширийн юмыг нь мэдэхгүй учраас би танайхнаас тодотгол хүсээд байгаа байхгүй юу. Жишээ нь одоо юу гэдэг юм төмөр замд яг адилхан 30, 30 жил машинист хийчихээд нэг нь 92 онд тэтгэвэрт гараад, нөгөөдөх нь 2008 онд тэтгэвэрт гарахад л нэг нь 108 мянган төгрөгний тэтгэвэртэй, нөгөөдөх нь 450 мянган төгрөгний тэтгэвэртэй, тэгээд 30, 30 хувиар нэмэгдэхээр 108 мянган тэтгэвэртэй хүн чинь 30 мянгаар нэмэгдээд, нөгөөдөх нь 120 мянгаар нэмэгдээд ингээд зөрөө нь улам л нэмэгдээд яваад байгаа байхгүй юу.

Энийг зохицуулдаг арга механизм байна уу л гэж би жишээ нь. Энийг зохицуулдаг арга механизм байна уу? Наад хэлэлцүүлэг чинь яагаад ингэж хөдөлж болдоггүй юм бэ. Энийг л асуугаад байгаа юм.

Н.Аюуш: -Саяын явж байгаа тохиолдол бол тэр нөгөө доод цалингаас тогтоосон дээд цалингаас тогтоосон асуудал биш л дээ. 95 оны өмнө хууль, эрх зүйн өөр орчноор явж байсан тэтгэвэр одоо өөр орчин руу орсон тэтгэвэр хоёрын зөрүү яригдаад байгаа шүү дээ. Тэгээд энэ бол авах арга хэмжээ нь бол удаа дараа авагдаж байсан. Ерөнхийдөө бол болсон. Гэхдээ нэг зүйлийг харгалзаж үзэхэд тэр 95 оноос өмнө цалин хөлсний тогтолцоо бол төрийн хяналттай, төрийн зохицуулалттай нэлээн их тийм баригдсан байдалтай явж байсан бол 95 оноос хойш аж ахуйн нэгж байгууллагууд цалин тогтоох эрх нь очихоороо зэрэг цалин нэлээн өндөр тогтоогдсон байдаг. Тэр өндөр тогтоогдсон цалингаас тогтоогдож байгаа энэ тэтгэвэр бол нэлээн өндөр тогтоогдсон байгаа. Тэгээд тэр хоёр бол итгэлцүүрийг нь цалин тэтгэвэр нэмэгдүүлэхэд хэрэглээгүй. Одоогийн тогтоогдсон байгаа тэтгэврийг л одоо 30 хувиар нэмэгдүүлэх ийм юугаар л хийгдсэн байгаа.

Ө.Энхтүвшин: -Өөр үг хэлэх хүн байна уу? Ламбаа гишүүн үг хэлнэ гэсэн үү. Үг хэлэх хүн байхгүй юу? Санал хураана. Бат-Үүл гишүүн.

Э.Бат-Үүл: -Ер нь төрийн дээд албан тушаалтны цалингийн асуудал өмнө нь бол яг яригдаж байгаад нэг зүйл дээр тохироод салцгаасан. Тэгээд яах вэ тэр нь хууль нь батлагдаад явчихсан л даа. Ер нь тэр горим руугаа эргэж шилжих санал тавиад байгаа юм. Өөрөөр хэлбэл бусад улсын туршлага нь бол ингэж тусад нь салгаж аваад, Их Хурлын гишүүд өөрсдийнхөө цалинг нэмж байгаа юм шиг ийм зохисгүй зүйл яриад баймааргүй байгаа юм. Яагаад вэ гэхээр зэрэг жишээ нь яг бид нарыг одоо энэ чиглэлээр ажиллаж байхад Герман бол төрийн нарийн бичгийн дарга нарын цалинг суурь болгоод, тэгээд бусад цалингаа тэрнээс коэффициентээр бодоод явчихдаг. Тэгээд Төрийн нарийн бичгийн даргын цалин сууриараа нэмэгдэж байхад л бусад нь яг дагаад автоматаар хөдөлж байдаг. 

Тэгэхгүй одоо бид нар энд ирээд л, тэгээд нэг өөрийнхөө цалинг нэмж байгаа улсууд болоод, зарим нь бүр хариуцлагагүй юм хэлдэг юм шүү дээ. Бид нар одоо ер нь шийдвэр гаргах мэдэлтэй байж яагаад цалингаа нэмдэггүй гэсэн ийм хачин хачин юм яриад ингээд утгагүй юм яриад явчихдаг байхгүй юу. Тэгээд энэ рүү шилжье гэж тохиролцоод салсан л даа уг нь тухайн үед бол. Өөрөөр хэлбэл цалингийн нэг юутай байя. Жишээ нь ер нь Төрийн нарийн бичгийн даргын цалингаар боддог чинь зохистой байсан юм. Яагаад вэ гэвэл Төрийн нарийн бичгийн дарга чинь жинхэнэ тогтвортой ажиллаж байгаад төрийн жинхэнэ албан хаагчийн яг стандарт нь. Тэгээд л бид нар тэрүүгээрээ л хөөчихнө. Сайдын цалин бол төд байна, Их Хурлын гишүүн тийм коэффицентээр үржүүлээд л явчихдаг. Ийм юм руугаа орох асуудлыг манай Нийгмийн хамгааллын яамнаас оруулж ирээч ээ гэж хүсмээр байгаа юм. 

Энэ уг нь ярьсан шүү дээ хурал дээр. Хоёрдугаарт нь бол одоо ингээд байгаа юмаа. Би зүгээр Мөнх-Оргил гишүүн эд нараас бас бусдын туршлагыг мэдэхийн тулд асуумаар байгаа юм. Одоо ингээд нийтээрээ бид цалин нэмэх тухай зарлаад байдаг байхгүй юу. Тэгэнгүүт л нөгөө бараа бүтээгдэхүүн нэмэх тухай зарлаж байгаатай яг адилхан зүйл. Энэ ер нь бусад газар тэгж зарлаж байна уу, үгүй юу одоо ингээд. Цалинг төдөн хувиар нэмнэ. Жишээ нь одоо миний ойлгож байгаагаар бусад газар чинь одоо бие биенийхээ цалинг мэддэггүй юм гэсэн шүү дээ. Үгүй ээ, би чамайг тэгж байгаа юм биш. Зүгээр бусдын туршлагууд. Ер нь яг үнэнийг хэлэхэд ер нь би ойлгохдоо зориуд энэ инфляци хөөрөгддөг явдалтай холбож ер нь нэг их тэгж одоо тийм нийтлэг зарладаггүй. Яагаад вэ гэвэл одоо бид нар одоо хараад байгаараа, одоо бид нар зарлаад байгаа юм. Энэ нь бол одоо цалин нэмэхийг зарлаж байгаа нь яг юу гэж зарлаад байна вэ гэхээр юмныхаа үнийг нэм гэж зарлаж байгаатай адил болоод байгаа байхгүй юу.

Одоо юмны үнэ нэмэгдэх бэлтгэл хийгдээд байх шиг байна шүү дээ. Нэмэгдээд ч байх шиг байна шүү дээ. Угтуулаад. Яагаад вэ гэхээр одоо би бас тэр худалдаачдын учрыг ойлгосон юм. Одоо нэмэхгүй бол дараа нь нэмэгдсэний дараа нөгөөдүүл чинь бараагаа авахаар нөгөөдөх нь нэмээд явчихсан байдаг. Тэгэхээр нөгөөдүүл нь урьдчилж хөөж нэмдэг юм гэж ойлгосон байхгүй юу. Тэгэхээр энэ цалинг ер нь нэмнэ гэдгийг энэ үнэ хөөрөгдөх зүйлтэй ижилхэн зарлагдаж байгаатай л ижилхэн зүйл болгосон явдлыг яаж зогсоох вэ. Энийг бас оруулж ирээч ээ л гэж хүсэх гээд байгаа юм. Энийг ер нь нэг Их Хурал ярьж шийдэхгүй бол. Одоо цалин нэмэх нь бол яваандаа бол нэн ялангуяа 95 оноос өмнө тэтгэврийнхэн, ажилгүй улсууд юм бол зүрхийг авдаг зүйл боллоо шүү дээ. Бүр баларчих гээд байна шүү дээ нөгөөдүүл чинь.

Ө.Энхтүвшин: -Өөр санал хэлэх гишүүн байна уу? Сайханбилэг гишүүн.

Ч.Сайханбилэг: -Үүл гишүүнтэй бол санал нэг байгаа юм. Энэ төрийн албан хаагч гэдэг чинь нэг л бүлэгт багтаж байгаа хүмүүс шүү дээ. Тэгээд дотроо ТӨ, ТЗ, ТҮ гээд хуваагаад л явчихдаг. Тэгээд ТӨ-нүүдийг ингээд тусад нь оруулж ирж шийдээд, тэрийгээ шалтгааныг нь болохоор хуулиуд дээр өөр заачихсан байдаг гээд. Одоо бид нар яг нэг шийдвэрээ олон жил дамнуулж яриад байгаа юмаа. Засгийн газар уг нь миний санаж байгаагаар ноднин ингэж оруулж ирэхдээ хуулиудад нь өөрчлөлт хийгээд ирэх жилээс ийм ийм байдал байхгүй гэчихээд эргээд дахиад оруулаад ирж байгаа байхгүй юу. Энийгээ хэзээ болих вэ тэгээд. Хууль өөрчлөх шаардлагатайг ойлгож байгаа. Гэхдээ Засгийн газар өөрөө хууль санаачлах эрхтэй субъект шүү дээ.  

Энэ хуулиудад нь өөрчлөлт хийгээд хамт энэ асуудлаа багц яагаад ирэх жилээс эхэлж энийг ярихгүй байж болдоггүй юм уу гэсэн ийм санал байгаа юм. Тэгээд яг ноднин жил энийг ярьж байсан. Тэгээд засаг ерөөсөө энэ чиглэлийн ажлаа хийхгүй байгаа байхгүй юу. Төрийн байгуулалтын байнгын хорооноос Ерөнхий сайд руу, Засгийн газар руу нэг чиглэл юм уу, одоо юу өгөх хэрэгтэй юм шиг даалгавар. Энэ асуудлаа хурдан шийд ээ гээд. 

Хоёрдугаар асуудал нь яг би бол Бат-Үүл гишүүний асуудлыг хөндөе гэж хэлж байсан. Энэ Засгийн газар, ҮЭ, нөгөө ажил олгогч 3 талын нөгөө хэлэлцээр гэж байдаг шүү дээ. Тэрийгээ хэлэлцээрээ хийж байж, маргаж байгаад гарч ирэнгүүтээ нөгөө мэдээж ажил хийх, ажил хийсэн гэж үнэлүүлэх хүсэл бол хаана хаана л байдаг байх. Үйлдвэрчин, Засгийн газар хоёр аль аль нь зардлаа хийчихдэг. Бид нар төдөн хүнд хувиар нэмэхээр төдөн сарын төднөөс нэмэхээр гээд. Энэ нэг юмыгаа болимоор байна. Энийгээ л зарлахгүй бол болчихно шүү дээ.

Одоо түрүүний хэлдгээр инфляци 30 хувь нэм гэдэг дохио сигнал өгч байгаа хугацаатайгаар. Хоёрдугаарт, хувийн хэвшлийнхнийгээ энэ нэг 140 мянган хүмүүс дэндүү чирж байгаа байхгүй юу. Тэгээд энэ төрийн төсвийн байгууллагынх нь 30 хувь нэмэхээр хувийн хэвшлийнхэн дагаж заавал цалингаа нэмэх хэрэгтэй болдог гээд ингээд нэг гинжин урвал үүсгээд байгаа юмаа. 

Тийм учраас энэ нэг улс орон даяар энэ зарладаг юмыгаа дахиад бас энэ жил хамгийн сүүлийн удаа хүмүүс мэдэж байна гэж ойлгоод, энийгээ нэг больдог юм руугаа орооч ээ. Тэгэхгүй бол ингэж хувийн хэвшлээ ч чирээд, инфляциа ч чирээд, нэг ийм юм руу л чөтгөрийн тойрог руу орчихоод ерөөсөө болж өгөхгүй байна. Тэгээд энэ хоёр юмыгаа л Засгийн газар анхаараадахаач ээ. Одоо хууль өргөн барихыгаа заавал ирэх жил гэлгүйгээр одоо энэ намрын чуулганд өргөөд л, тэр … өөрчлөлт орж ирэх хэрэгтэй шүү дээ. Тэгээд л засаг нэг нэмдэг, тэрэн дотор нь ТҮ нь ч ордог, ТЗ ч ордог, төрийн тусгай хамгаалалтынхан ч ордог, тусгай албан хаагч ч ордог. Нэг ийм юугаараа л төрийн алба гэдэг нэгдсэн юугаараа л явчихмаар байна.

Тэгээд л ингээд нэг заавал энэ нэг монголын төрийг муухай болж харагдуулах гээд, заавал энэ 76 гишүүнийг нэг мангар болж харагдуулах гээд нэг ийм юм хийдгээ засаг одоо зогсоочихмоор байгаа юмаа. Энийг нь хэлэлцэхэд ч хэцүү, хэлэлцэхгүй байхад ч хэцүү нэг ийм заваарсан юм руу яваад байгаа байхгүй юу. Одоо тэгээд 3 жил энэ бүрэлдэхүүн 2 жил чичлүүллээ, одоо 3 дахь жилээсээ больчихмоор байна. Тэгээд одоо ингээд л маргааш одоо юу гэдэг юм энэ хурал дээр үг хэлсэн хүмүүс бүгд л гишүүд өөрсдийнхөө цалинг нэмэх асуудлыг хэлэлцлээ барилаа гээд нэр устайгаа яваад л хүмүүсээ чичлээд эхэлдэг л дээ. Ийм юмаа зогсоочихооч, энэ бол өөрөө төрийн ажил гэж ойлгож байгаа шүү дээ.

Ө.Энхтүвшин: -За өөр үг хэлэх хүн байна уу? Байхгүй байна. Санал хураана.

Энд саяын яригдсан асуудлуудыг энэ Засгийн газарт энэ протоколоо ч явуулъя, Ерөнхий сайд, Ганди сайдтай ер нь хэлэлцүүлэг хийхээс өмнө ер нь уулзъя. Засгийн газар өөрөө энэ хуулийн төслөө санаачлаад оруулаад ирнэ гэвэл одоо энийгээ түргэхэн шиг оруулж ирье. Бид санаачилж чадахгүй юм байна. Тэрийг УИХ-ын гишүүд өөрсдөө санаачлаад ингээд яваг гэвэл одоо бид санаачлаад явчихвал болж л байна л даа. Нээрээ энэ үнэхээр олон жилийн өмнөөс эхлээд л яригдсан, энэний өмнө ч бас яригдаж байсан, дараагийн удаа цалин нэмэх асуудлыг оруулж ирэхдээ бүр нэг мөсөн тэр хуулиа өөрчлөөд, ингээд зохицуулж байхаар оруулж ирээ гэсэн тэгсэн өнөөдөр ахиж тэр ажил хийгдээгүй учраас дахиад энэ яриа ингээд үргэлжлээд явж байна л даа. 

Тийм учраас энийг одоо Засгийн газрын энэ Ганди сайд энэ талд байгаад байх шиг байна. Уг нь сайдыг байлгаж байж бас яримаар байгаа юм. Сайдтай ч ярья. Ерөнхий сайдтай ч ярья, тэгээд ийм зохицуулалтыг Засгийн газар хийнэ гэвэл одоо тэр даруйхан хийгээч ээ гэдэг тийм чиглэлийг өгье. Боломжгүй юмаа, бид одоо бас болохгүй байна гэвэл Их Хурлын гишүүд энийгээ оруулж ирье. Энд нэг их ядаад байх юм уг нь байхгүй л дээ. Тэр хуулийнхаа тэр заалтыг өөрчлөөд л тэгээд л явчихна. Нээрээ үнэхээр нийгэмд бол энэ гишүүдийн яриад байгаа бол их үнэн. Цалинг төдөн хувь нэм гэдэг бол барааны үнийг төдөн хувиар нэм, тэр хэмжээгээр инфляцийг нэмэгдүүлээ гэдэг ийм сигналыг л шууд өгч байгаа хэрэг л дээ. 

7 хоногийн өмнө агуулгандаа татчихсан бараагаа маргааш цалин нэмлээ гэдэг сургаараа л яг тэр хэмжээгээр өсгөчихөөд л ингээд лангуун дээр тавиад байж байгаа л даа. Тийм учраас энэ дээр чинь дургүйцэж байгаа хэсэг бол тэр хувийн хэвшлийнхэн байж байна. Энэ их дургүйцдэг.

Хоёрдугаарт нь, энэ ажил ч үгүй, цалин ч үгүй, мөнгө ч үгүй, тэтгэвэр ч үгүй нэг хэсэг байгаад байна шүү дээ. Энэ хэсэг чинь нөгөө барааны үнэ дээшээ яваад өгдөг учраас, өсчихдөг учраас энэ хэмжээгээр бидний амьдралыг чирлээ гэж их айхтар шүүмжилдэг юм л даа. Энэ бол яг бодоо бодитой шүүмжлэл байгаа. Тийм учраас энийг бол ер нь Засгийн газар дээр энэ яам ер нь даруйхан яримаар байна. Бидэнд байр сууриа даруйхан шиг илэрхийлмээр байна. Энэ удаа бол нэгд оруулаад ирсэн, энэ хуулийн төслийг хэлэлцье. Тогтоолын төслийг хэлэлцье гэж бодож байна.

Ингээд Төрийн өндөр албан тушаалтан, түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай УИХ-ын тогтоолын төслийг хэлэлцэх нь зүйтэй гэж үзэж байгаа гишүүд гараа өргөнө үү. 12-9.

Энэ асуудлыг УИХ-ын чуулганд танилцуулах нь хэн бэ. Энэ талаас хэн танилцуулах вэ. Одхүү гишүүн танилцуулах уу? За Бат-Үүл гишүүн танилцуулна. Бас одоо сая наад  хэлсэн байр суурь бүрээ бас сайн тайлбарлаж хэлэх. 

Ингээд өнөөдрийн Байнгын хорооны хуралдаан.

Ч.Сайханбилэг: -Даргаа бүртгэл хэлэлцчихсэн юм уу. 

Ө.Энхтүвшин: -Хэлэлцчихсэн. 

Ч.Сайханбилэг: -Тэрэн дээр би нэг протоколд юм үлдээчихье хэлэлцчихсэн бол. Одоо яг энэ бүртгэлтэй холбоотой маш том улс орон даяар кампанит ажил явж байгаа. Бүртгэл явж байгаа. Тийм учраас яг энэ цаг хугацаатай давхцуулж энэ хуулин дээр өөрчлөлт оруулах нь зохимжгүй гэж манай намын бүлэг дээр хэлэлцээд шийдвэр гарсан юмаа. Тэгээд Байнгын хороон дээр яахав хэлэлцэх эсэхийг нь дэмжчихсэн юм байна. Чуулганы нэгдсэн хуралдаан дээр орж энэ байр суурийг илэрхийлнэ. Бүлгийн дүгнэлтэнд оруулж өгөөрэй. Тэгээд энэ хууль бол цаг хугацааны хувьд бол гарах учир дутагдалтай гэж үзэж байгаа шүү. 

Хуралдаан 15 цаг 10 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
 Д.Энэбиш

